
MIRANDO POLO MEDIO AMBIENTE. 

TALLER DE MEDIO AMBIENTE 'TRÉBORE' INTEGRADO NO 

PROXECTO DA COOPERATIVA EDUCACIONAL 

“TERRA DE TRASANCOS” 

Xosé Anxo BASCOY CASAS 

Profesor do 1.E.S.P.Narón 

Descríbese a actividade do taller de medio ambiente integrado na cooperativa educacional no LE.S.P. de Narón. 

O taller de medio ambiente que funciona na actualidade no I.E.S.P. de 

Narón naceu pola inquedanza de rapaces de dezaseis anos do Centro respecto 

dos temas relacionados co medio ambiente. Aínda que nun principio o número 

de rapaces implicados era escaso, en pouco tempo uníronselles bastantes com- 

pañeiros que tamén quixeron aportar o seu grao de area. Persoal non docente e 

profesores do Centro sumámonos á idea, formándose o taller de medio am- 

biente do Centro no comezo do curso 1992-93. 

As ideas e actividades a desenvolver polo taller foron aportadas polos pro- 

pios rapaces e aprobadas por tódolos membros. Desque comezamos, unha das 

actividades básicas foi a recollida de papel para o seu posterior reciclado. O 

Concello de Narón ten colaborado connosco nesta tarefa, cedéndonos un con- 

tenedor para acumula-lo papel e facilitándonos o contacto cun veciño do 

mesmo adicado á tarefa de recollelo e transportalo ata a fábrica que recicla o 

papel. Aínda que isto último poida parecer carente de importancia, non o 
é. 

Precisamente a maior dificultade que se atopa normalmente á hora de recoller 

papel é atopar a alguén que está disposto a recollelo e levalo, xa que é unha a
c- 

tividade pouco rendible. 

Os mesmos rapaces do centro decoraron logo o contenedor (que anter
ior- 

mente fora do lixo) pintándoo con diversos motivos e imaxes máis ou m
enos 

ecoloxistas (trátase de grafitti). Na actualidade o contenedor atópase nos 
corre- 

dores centrais da planta baixa do I.E.S.P. e calquera membro da comunidad
e 

escolar pode contribuir á campaña cos seus folios usados, propaganda, ex
ames 

vellos, revistas ou periódicos. Fachendeando un pouco, compre dicir que 
recen-

temente o concello premiou a nosa actividade regalándonos varias caixas de 

papel reciclado, por sermos o centro que máis papel tiña recollido de todo o 

concello: vito contenedores cheos. Nin que dicir ten que temos saído no periódi- 

co (La Voz de Galicia) e mesmo na televisión de Narón por este feito e é motivo 

de moita ledicia para nós. 

Outra actividade importante é a recollida de pilas usadas de todo tipo, tan 

contaminantes polos metais pesados que conteñen (mercurio, cadmio, etc). Os 

rapaces do taller encargáronse de elaborar contenedores de plástico para a súa 

recollida, usando materiais tan comúns como garrafas de plástico de aceite ba- 

leiras. As garrafas foron pintadas como se fosen pilas xigantescas, e mesmo 

teñen marca coñecida. Nesta actividade tamén ten colaborado o concello facili- 

tándonos os contenedores de plástico oficiais para este menester. 

Relacionada estreitamente con estas actividades está a elaboración de car- 

teis informativos que tratan de facer campaña a favor das mesmas. Os carteis 

conteñen ideas de todo tipo (é incrible a imaxinación que poden ter os rapaces, 

e a facilidade coa que captan as técnicas publicitarias): avisan da deforestación 

que se produce por mor de fabrica-lo papel, falan en favor da reciclaxe, en con- 

tra da acumulación de resíduos, expoñen fermosas paixases naturais, e por con- 

traposición paisaxes totalmente arrasadas, etc. 

Así mesmo, tamén se fixeron caixas de cartón para a recollida de papel, que 

se distribuíron por tódalas aulas do centro. Nos recreos os alumnos do taller 

encárganse da recolección do mesmo. E por certo, este ano ofrecemos unha re- 

compensa de cincocentos folios reciclados por cada caixa de papel chea que se 

recolla nunha aula. Deste xeito repartimos o papel que tan xentilmente nos ten 

regalado o concello. 

A outra actividade básica do taller é o acondicionamento dos arredores do 

Centro: segado da herba e dos toxos (que son abundantes e persistentes), a re- 

collida do lixo que se poida acumular nos xardíns, e a plantación de árbores au- 

tóctonas (carballos, avelaneiros, loureiros, buxo, choróns, etc) e flores diversas 

(rosais, romeu, hortensias, etc) : 

Para nos axudar nesta tarefa, o taller ten adquirido ferramenta de xardine- 

ría, unha segadora mecánica e unha desbrozadora, e tanto profesores como 

alumnos fan bo uso dela cando é preciso. 

Outras actividades non menos importantes son a organización de conferen- 

cias no Centro, impartidas por membros de grupos ecoloxistas, e tamén organi- 

zación de excursións, como a que fixemos recentemente a As Pontes, invitados 

por ENDESA, para nos ensinar a central térmica. Estas actividades son esca- 

sas, porque resultan caras para o presuposto do taller, e polo tanto están bas- 

tante espalladas ó longo do curso. 

Todas estas actividades son sinxelas e moi factibles. Basta cun pouco de boa 

vontade e ganas de traballar. As reunións do taller lévanse a cabo nos recreos e 

nas reunións dos mércores, é dicir, fóra do horario lectivo, e son totalmente vo- 

luntarias. E o millor de todo é que non nos custan nin un peso. O Centro con- 

tribúe co taller aportando as instalacións e unha pequena cantidade de cartos 

se son precisos. A maior parte do presuposto do taller procede de subvencións 

que nos concede o Concello de Narón e tamén a Consellería de Agricultura, 

Gandería e Montes. O único que hai que facer é solicitalas nos prazos corres- 

pondentes e xustifica-los gastos posteriormente. 

Desde este taller gustaríanos invitarvos a que probedes vós tamén. É doado 

e podedes facelo se queredes. ¿Non o ides intentar pola natureza?. 

SUMMARY The activity of an environmental studies workshop, integrated into the educational co-operative 

in the LE.S.P. in Narón, is described.


